
Ineqarnermut, Attaveqarnermut Angallannermullu Naalakkersuisoq
Medlem af Naalakkersuisut for Boliger, Infrastruktur og Trafik

Naalakkersuisut Siulittaasuata tullia

Viceformand af Naalakkersuisut

Inatsisartuni ilaasortaq
Kristian Jeremiassen
 

Pineqartoq: § 36, imm. 1 naapertorlugu apeqqut nr. 2010-236-mut akissut

Asasara Kristian Jeremiassen,

Aallarniutigalugu  apeqqut  saqqummiunneqartoq  pillugu  qujavunga,  taannalu  imatut 
nipeqarpoq:

Apeqqut:  Illoqarfiup  avataani  KNR-Radio  tusarnaarneqarsinnaajunnaarniarpa? 
KNR-Radio  tusarnaarneqarsinnaajunnassappat  taartissaanik  nutaamik 
aaqqiisoqarniarpa? VHF-imik atuineq pitsanngorsaaffigineqarniarpa?

Akissut:
Ilisimatitsissutigisinnaavara,  TELE  Greenland  A/S-ip  2011-mi  februaarip 
qiteqqunneraniit KNR mellembølgekkut aallakaatittarunnaarniarmagu ilumoortoq. KNR-
illi  mellembølgekkut  aallakkaatinneqartarunnaarnera  sinerissami  radioqarfiit 
mellembølgekkut sullissinerannut sunniuteqassanngilaq. Tassalu sinerissami radioqarfiit 
attaveqarfigineqartarnerat ingerlaannarsinnaasussaavoq.

Mellembølgekkut  aallakaatitsissutit  nutaanngitsorujussuupput,  taamaattumillu 
aserfallatsaalineqarnerminni  akisullutik.  Tamatuma  peqatigisaanik  sineriak  sinerlugu 
FM-ikkut aallakaatitsissutit ineriartortinneqarluarsimasut pigineqarput, taakkulu atorlugit 
illoqarfiit  nunaqarfiillu  tamarmik,  kiisalu  najugaqarfinni  qanittuni  angallatit  aqqutaat 
aallakaatitsivigineqartarput.  Taamaattumik  ikittuinnaat  FM-ikkut  nassitsissutit 
aqqutigalugit  KNR-radiop  aallakaatitai  tusarnaarsinnaangittussaavaat.  Tamanna 
tunngavigalugu  naliliisoqarpoq,  isumalluutit  mellembølgekkut  aallakaatitsissutinik 
aserfallatsaaliuinermut  atorneqartut  siunertanut  allanut  pitsaanerusumik 
atorneqarsinnaasut.

Silassamik  nalunaaruteqartarnermut  tunngatillugu  aallakaatitsisarneq,  sinerissami 
radioqarfiit  sullissinermut  nassitsissutai  aqqutigalugit  ullormut  sisamariarluni  ukioq 
kaajallallugu piffissani ukunani ingerlanneqartassaaq: 08.05, 12.05, 18.05 kiisalu 22.05. 
Aallakaatinneqartut  12.05  aamma  22.05  aallakaateqqinneqartassapput.  Tassalu 
pinngortitamiinnermi silassap tusarnaarnissaa suli periarfissaassaaq.

Allakkani oqaatigisattut  kangerlunnik VHF-ikkut  anguneqarsinnaanngitsunik  peqarmat, 
tamanna  Naalakkersuisut  eqqumaffigaat.  Maannakkorpiarli  VHF-ikkut  nassitsissutit 
pigineqartut annertusineqarnissaannut pilersaaruteqartoqanngilaq.

Sinerissami  radioqarfiit  ajunaalernermi  isumannaallisaanermilu  sullissinerinut, 
taakkununngalu  ilanngullugu  VHF-ikkut  aallakaatitsivinnut  danskit  naalagaaffiat 
akisussaasuuvoq  aningaasalersuisuullunilu.  Taamaattumik  alliliinissamut 
ingerlatsinermullu  aningaasartuutit  danskit  naalagaaffiata  isumagisassarai. 
Taassumattaaq  iluani  sullissinerit  nunat  tamat  akornanni  pisussaaffinnut 
aalajangersakkanullu  Danmarkip  akuerisaanut,  aammalu  suliassaqarfiup  iluani 
siunissami  akueriumaagassaanut  pisariaqartinneqartut  naapertorlugit  atortunik 
piorsaanissamut  aningaasartuutissanut  aningaasalersuinissaq  naalagaaffiup 
pisussaaffigaa.  Sullissinerit  neqeroorutigineqartartut  annertussusaat  pilersuinermut 
pisussaaffeqarnermi  nassuiarneqarput.  Nunat  tamat  akornanni  isumaqatigiissutaasut 
saniatigut  neqerooruteqartoqassasoq  Naalakkersuisuniit  aalajangiissagutta, 
aningaasalersuinissaq Namminersorlutik Oqartussat kisimik isumagissavaat.

Ineqarnermut,  Attaveqarnermut  Angallannermullu  Naalakkersuisoqarfiup  ullumikkut 
VHF-ikkut nassitsissutit  qanorpiaq annertutigisumik nassitsisinnaanersut misissuiffigaa. 
Taamatut  misissuinerup  VHF-ikkut  nassitsissutit  qanoq  annertutigisumik 
annertusarneqassanersut  pillugu  oqallinnissamut  tunngaviliinissaa  siunertarineqarpoq. 
Misissuinerup  2011-mi  ukiup  affaata  siulliup  ingerlanerani  piareernissaa 
naatsorsuutigaara.

Inussiarnersumik inuulluaqqusillunga

Jens B. Frederiksen


